
· Diwylliant yw credoau, iaith, ymddygiad, a holl ffordd o fyw grŵp penodol o bobl mewn cyfnod penodol o amser.  Mae'r cysyniad o ddiwylliant yn cynnwys traddodiadau ac arferion, crefydd a chred, seremonïau, gwyliau a dathliadau, technoleg a dyfeisiadau, a’r celfyddydau (www.wicipedia.org).
· Nid yw’r Beibl yn perthyn yn wreiddiol i ddiwylliant y gorllewin.  Llyfr i genedl yr Iddewon a’r Dwyrain Canol oedd yr Hen Destament ar y cychwyn, ond ar hyd hanes mae’r Beibl yn ei gyfanrwydd wedi croesi pob ffin ddiwylliannol.  Yr un Beibl sy’n cael ei ddarllen yn China, Korea, Nigeria a Chymru.
Diwylliant a’r Cristion
· Mae gwerth i holl bobloedd y byd, heb ystyried diwylliant, oherwydd bod pobl wedi eu creu ar lun a delw Duw (Gen. 1:27).  Mae amrywiaeth diwylliannau yn beth i’w ddathlu, ac yn rhan o fwriad Duw.  Ond mae rhai gweddau ar ddiwylliannau sydd yn mynd yn groes i ewyllys Duw.  Mae diwylliant yn adlewyrchu’r ffaith fod y Crëwr wedi creu’r ddynoliaeth i fod yn greadigol.
Agweddau gwahanol o ddiwylliant

· Celfyddyd/crefft: Yn y Beibl mae crefftwyr ac adeiladwyr medrus yn dilyn cyfarwyddiadau manwl gan Dduw ar sut i adeiladu ac addurno’r Tabernacl (Ex.31:4,5). Maent yn ddynion creadigol, crefftus.  Mae parch at greu dillad, at sgiliau gwnïo ac at gywreinrwydd gwneuthuriad (Act.9:39).  Mae’r gwaith creadigol yn ogoneddus a hardd.  Mae hyn yn plesio Duw.
· Caneuon/Barddoniaeth/Salmau: Mae’r Beibl yn llawn o ysgrifennu ysbrydoledig, barddonol a chyfoethog. Mae Duw yn annog ei bobl i addoli trwy gân, trwy ddefnyddio offerynnau a thrwy gyfansoddi.  Y Brenin Dafydd yw awdur o leiaf 73 o’r salmau ac roedd hefyd yn canu’r delyn yn fedrus (1 Sam.16:23). 
Y diwylliant o’n cwmpas

· Nid yw pob agwedd o ddiwylliant yn dderbyniol.  Yn y Beibl ceir hanes Daniel ym Mabilon.  Mae’n defnyddio ei ddirnadaeth er mwyn cymryd rhan yn y byd o’i gwmpas heb gael ei halogi ganddo.  Nid yw’n ynysu ei hun yn llwyr o’r diwylliant o’i gwmpas:  yn wir mae’n elwa drwy astudio llenyddiaeth ac iaith y wlad. Ond nid yw’n cyfrannu o’r math o fwyd mae’r brenin yn ei gynnig iddo oherwydd ei fod yn annerbyniol yng ngolwg Duw (Dan.1:4,8,17). Er bod rhyddid yn rhan ganolog o fywyd y Cristion, a’i ryddid i ddewis, nid yw popeth er lles (1 Cor.10:23). 
· Ni ellir derbyn bod pob diwylliant yn dda. Mewn rhai diwylliannau roedd canibaliaeth yn arferiad derbyniol, ond ni ellir dadlau bod rhaid cadw canibaliaeth yn fyw oherwydd ei fod yn rhan bwysig o ddiwylliant unrhyw genedl. Hefyd, i Gristion mae diwylliant sy’n dwyfoli’r creu, byd natur a harddwch, a’i gosod uwchlaw popeth arall, yn annerbyniol (Rhuf.1:25).
Diwylliant poblogaidd

· Yn y Beibl mae diwylliant Corinth yn debyg iawn i’n diwylliant poblogaidd ni yng Nghymru yn yr 21 ganrif. Roedd amrywiaeth ethnig, crefyddol ac athronyddol.  Roedd Corinth yn ganolfan gyfoethog i lenyddiaeth a chelfyddyd.  Ond roedd Corinth hefyd yn enwog am anfoesoldeb rhywiol (Yn y DU ceir y gyfradd uchaf o feichiogiad ymysg ieuenctid yn eu harddegau yn Ewrop). 

· Mae Paul yn dweud wrth y Corinthiaid am osgoi unrhyw beth sy’n groes i ddymuniad Duw ar eu cyfer. Rhaid iddynt ddefnyddio eu cydwybod i weld a oes unrhyw elfennau diwylliannol yn niweidiol i’w meddwl, corff neu ysbryd. Rhaid iddynt hefyd feddwl am les eraill cyn cyfrannu i unrhyw weithgaredd (1 Cor.10:31-32). 

· Gwyddom am raglenni teledu, gwefannau, cylchgronau a phapurau newydd sy’n gyfreithlon i’w prynu neu i’w gwylio, ond nid ydynt yn weddus, ac felly mae anogaeth i’r Cristion eu hosgoi (1 Cor.13:5). 

Testunau Trafod

1. Beth yn eich barn chwi yw elfennau pwysicaf y diwylliant Cymreig/Cymraeg.
2. Ar ba adegau y dylem fod yn ofalus wrth ddweud bod pob diwylliant yn haeddu’r un parch?

3. Mae dynoliaeth wedi ei greu i fod yn greadigol. Pa mor bwysig yw cerddoriaeth, llenyddiaeth a chelfyddyd i ddiwylliannau gwahanol?
Diwylliant


Y Fframwaith Cristnogol

















ABCh





�





Noddwyd gan Ebeneser, Caerdydd (Cynllun Agape)

